
17

Hu na shango ḽi re kulekule hu vhidzwaho China. Kalekale, kha iḽi shango 
ḽa kule ho vhuya ha dzula mutukana muṱuku a tshi pfi Ho. Ho o vha a tshi 
tambula, fhedzi o luga. O vha a tshi shumesa uri a wane masheleni a u 
renga zwiḽiwa.

Na musi Ho o vha a tshi tambula, o 
vha a tshi thusa na vhaṅwe vhathu 
musi e na tshifhinga. Ho o dovha 
hafhu a funa u ola nahone o vha a 
tshi ola musi e na tshifhinga.

Maṅwe madekwana, o lora o ṋewa 
bulatsho ya manditi nga muṅwe mukalaha.

“Ni na mbilu yo lugaho,” hu amba mukalaha muloroni wawe. “Ndi a zwi 
vhona uri ni funesa u ola. Dzhiani bulatsho ya manditi asiyi. Ndi khou ṱoḓa 
ni tshi fulufhedzisa uri ni ḓo i shumisa u thusa vhathu.”

Musi Ho a tshi vuwa, o wana bulatsho ya manditi tsini hawe.

“Evho!” u ralo, “Nda ndo humbula uri u tou vha muloro zwawo.”

Bulatsho ya manditiBulatsho ya manditi
Tshiṱori nga Wendy Hartmann
Zwifanyiso nga Jiggs Snaddon-Wood

U bva iḽo ḓuvha, o shumisa bulatsho 
huṅwe na huṅwe musi vhathu vha 
tshi ṱoḓa thuso.

“Ho,” o vhidzelela vhathu masimuni. 
“A hu tshe na maḓi tshisimani 
tshashu. Ri fanela u sheledza 
zwimela zwashu.”

Zwenezwo, Ho a mbo vha olela 
mulambo. Zwenezwi a tshi kha 
ḓi ola, ha mbo bvelela mulambo 
vhathu vha kona u sheledza zwimela 
zwavho.

A mbo ḓi vhona uri vhathu vho 
vha vha khou tambula nga u lima, 
zwenezwo a mbo ḓi ola kholomo 
na dzembe u itela u vha thusa. 
Tshifhinga tshoṱhe a tshi vhona uri muṅwe muthu u khou ṱoḓa thuso, o 
shumisa bulatsho yawe. Hu si kale vhathu vhanzhi vha vho ḓivha nga ha 
Ho na bulatsho yawe ya manditi.

Ngavhuya nyana, munna wa mupfumi a pfa nga ha bulatsho. “Heiḽa 
bulatsho i fanela u vha yanga,” u ralo nahone a vhamba maano uri u ḓo 
i tswisa hani. “Ndi ḓo itesa masheleni manzhi ane nda ḓo vha muthu o 
pfumesaho shangoni ḽoṱhe.” Nga ḽi tevhelaho a mbo ya ha Ho. “Ndi khou 

ṱoḓa ni tshi lisa kholomo 
dzanga ṋamusi,” u 
ralo. “Ndi ḓo ni badela 
zwavhuḓisa madekwana a 
ṋamusi.”

Ho o vha o takala nahone a 
mbo ḓi ya u lisa kholomo 
dza munna wa mupfumi.

Fhedzi nga madekwana, 
musi o fanela u badelwa, a 
vho kudzwa ngomu dzhele 
nahone a dzhielwa na 
bulatsho yawe.

“O tswa iṅwe ya kholomo dzanga,” hu 
zwifha munna wa mupfumi. “Bulatsho hei 
i ḓo badela zwe a ita.” Ahaa! u a humbula, 
bulatsho ya manditi ndi yanga.

Munna wa mupfumi a ramba khonani 
dzawe dzoṱhe uri dzi ḓe muḓini wawe. 

“Dzulani fhasi ni lavhelese zwi tevhelaho,” 
u ralo. A mbo ḓi ola zwifanyiso zwinzhi 
nga bulatsho ya manditi.

Vhathu vhoṱhe vha lindela vho lindela … Vha lindela hafhu, fhedzi a hu na 
na tshifanyiso na tshithihi tshe tsha shanduka. 

“Hu khou itea mini?” hu ambela nṱha munna wa mupfumi. “Tshimbilani ni 
yo dzhia Ho nahone ni mu ḓise ngeno!”

Ho a mbo ḓiswa phanḓa ha munna wa mupfumi. 
Fhedzi nga itsho tshifhinga Ho o vha a tshi vho 
ḓivha uri munna uyu u na vhutshivha nahone u na 
tshiṱuhu.

“Arali na nnyolela zwifanyiso,” hu amba munna 
wa mupfumi, “nahone zwa shanduka zwa vha 
zwi tshilaho, ndi ḓo ni badela nahone nda ni 
vhofholola.”

Mathomoni Ho o vha a sa ḓivhi uri a ite zwifhio. Zwenezwo, a mbo ḓelwa 
nga muhumbulo. “Ee, ndi nga zwi ita,” Ho u ralo.

“Tsha u thoma tshine nda ṱoḓa ni tshi ola ndi thavha KHULU yo itwaho nga 
musuku,” hu amba munna wa mupfumi. “Ndi khou ṱoḓa u kuvhanganya 
musuku uyo woṱhe.”

Ho a doba bulatsho yawe ya manditi a ola lwanzhe. Izwi zwo sinyusa 
munna wa mupfumi.

“Ndi ngani no ola lwanzhe? A thi khou ṱoḓa lwanzhe. Ndi khou ṱoḓa thavha 
yo vhumbwaho nga musuku. Zwino ṱavhanyani ni i ole.”

Zwenezwo Ho a ola thavha yo itwaho nga musuku seli ha lwanzhe. “Vha 
ḓo fanela u pfuka lwanzhe uri vha swike hangei thavhani,” u ralo.

“Zwino olani ngalavha khulu nga u ṱavhanya u itela uri ndi kone u wela 
lwanzhe,” hu amba munna wa mupfumi.

Ho a mwemwela a ola na ngalavha khulu. 
O vha a sa athu fhedza musi munna 
wa mupfumi a tshi fhufhela ngomu ha 
ngalavha.

Nga u ṱavhanya muṱa wawe na dzikhonani 
vha mbo fhufhela ngomu ngalavhani na 
vhone vha alavha vha tshi ṱuwa.

Ho a vha lavhelesa zwavhuḓi.  A vha 
lindela vha tshi swika vhukati ha lwanzhe, 
a mbo ḓi ola gabelo ḽihulu. Gabelo ḽa ḓa 
ḽi tshi yela siani ḽa ngalavha. Musi ḽo no 
vha tsini – HWASHA! − ḽa tiba ngalavha 
yoṱhe nahone ḽa i vunḓa ya bva zwipiḓa 
zwa zwigidigidi.

U bva afho, Ho a ḓi tshilela o takala. 
O vha e na zwiḽiwa zwinzhi zwa u ḽa. A thusa vhathu musi vha tshi ṱoḓa 

thuso nahone a ola zwifanyiso 
zwinzhi u ya nga hune a funa.

Tshiṅwe tshifhinga u mbo ḓi 
lavhelesa seli ha lwanzhe ngei 
thavhani ya musuku.  A hu na 
we a vhuya aya ngauri ho vha 
hu si na tshithu nga nnḓa ha 
musuku. Honeha …a hu na 
nga nnḓa ha musuku, zwipiḓa 
zwa ngalavha na munna o 
sinyuwesaho wa mupfumi, 
muṱa wawe na khonani dzawe 
dzoṱhe.

KHA VHA SUMBEDZE VHUKONI!KHA VHA SUMBEDZE VHUKONI!
Zwi dzhieni ho vha hu inwi Ho ni na bulatsho ya u pennda, nga 
bulatsho yaṋu ya u pennda olani zwithu zwoṱhe zwine ni nga 
takalela u ḓiolela na muṱa kana khonani. 

TshifanyisoTshifanyiso
Hetshi tshiṱori tsho itea kha shango ḽa China. Lavhelesani kha mapa ni 
sedze uri China ndi ngafhi. Sedzani shango ḽine na dzula khaḽo. Naa shango 
ḽine na dzula khaḽo ndi ḽihulwane kana ndi ḽiṱuku kha ḽa China? Naa ḽi tsini na 
China kana ḽi kule vhukuma? Ni nga ya hani henefho?

VhutsilaVhutsila
Shumisani fuḽauru ya u tambisa kana vumba ni ite 3-D ya tshiṅwe tsha 
zwifanyiso zwo olwaho nga Ho.

KushumeleKushumele
Anetshelani tshiṱori tshaṋu nga ha bulatsho ya u ola ya manditi. I fana na 
mini? Ndi zwithu zwifhio zwo khetheaho zwine ya nga zwi ita? Ndi ya nnyi?

U VhalaU Vhala
Ivhani fogisi ḽa tshiṱori! Ṱoḓani maipfi kha tshiṱori ane a ni vhudza uri 

 L Ho o vha e muthu a re na vhuthu 

 L manditi a kha bulatsho ya u ola ho ngo thusa mupfumi 

 L munna wa mupfumi o vha a tshi ṱoḓa u wana thavha ya musuku 

 L Ho ho ngo vhuya a shumisa bulatsho ya u ola uri a pfume.

U ṄwalaU Ṅwala
Arali no vha ni na bulatsho ya u ola u fana na Ho, no vha ni tshi ḓo ola 
zwifanyiso zwifhio u itela u thusa vhaṅwe vhathu? Itani khoḽomo mbili kha 
bammbiri. Kha khoḽomo ya u thoma, ṅwalani mutevhe wa zwifanyiso zwe na 
vha ni tshi ḓo zwi ola. Kha khoḽomo ya vhuvhili, ṅwalani tshiitisi tshihulwane 
tshine tsha ita uri ni ṱoḓe u ola tshiṅwe na tshiṅwe tsha zwenezwo zwifanyiso.

Tshivenda www.nalibali.org

